Karunungan Introduksyon

Sa mga huling dantaon bago kay Kristo, ang mga bansa ng Gitnang Silangan ay napasok ng kulturang Griyegong dala ng mananakop na Alejandro (tingnan ang Introduksyon sa Mga Macabeo). Dala ng mga Griyego ang isang bagong pang-unawa sa kalayaan ng tao, sa kadakilaan ng espiritu, sa interes sa siyentipikong pananaliksik, sa kahulugan ng pisikal na kagandahan, atbp.

Kinailangan nilang maging bukas sa ibang paraan ng pag-iisip: kapag nananatiling sara ang alinmang sambayanan sa sarili nitong pambansang kultura na wala nang nakikita pang iba bukod dito, di-magtatagal at namamatay ito. Matalik ang kaugnayan ng kanilang kultura sa mga salita ng Diyos na tinanggap nila sa loob ng maraming siglo, pero hindi pa natatapos ang pagbubunyag ng Diyos at hindi na nito maikulong ang sarili sa balangkas ng kulturang Hebreo.

Ang aklat ng Karunungan ang unang importanteng pagsisikap para maipahayag ang pananampalataya at karunungan ng Israel hindi lamang sa wikang Griyego kundi maging sa kaayusang angkop sa kulturang Griyego.

Sinasagot nito ang lumiligalig na katanungan tungkol sa kasamaan, pagdurusa at kama​tayan. Binabalangkas nito ang isang patunay na mayroon ngang Diyos, na magbibigay-inspi​rasyon naman kay Pablo. Ipinapakita rin nito na iginagawad ng Diyos ang Kanyang awa  sa lahat ng nilalang nang walang itinatangi.

Isa ito sa mga aklat na deuterocanonical (tingnan ang p. 754).

Pansining mabuti ang napakagandang mga kabanata 3-5 tungkol sa kamatayan ng ma​katarungan at pag-asa sa buhay na walang hanggan, pati na rin ang awit sa karunungan sa kabanata 7.

Karunungan komentaryo

 •​ 1.1  Mas sumasaatin ang Diyos kaysa tayo mismo sa ating sarili. Hindi na kailangan pang magpa​ka​layu-layo para hanapin ang tunay na karunungan: lumilitaw ito bilang isang espiritung galing sa Diyos at sumasaating-kalooban. Subalit sa taong matuwid la​mang ito nahahayag.

Paano masasabing malapit ang di-maabot at  banal na Diyos? Dito tinatalakay ang Kalinga, ang Karu​nu​ngan, ang Katarungan, ang Espiritu ng Diyos. Tinata​lakay niya ang mga ito na parang mga sugong padala ng Diyos upang pangalagaan tayo. Sa katunayan, isa itong paraan ng pagpapakilala sa Diyos mismo na bagamat nananatili ang Kanyang hiwaga ay malapit sa tao at mga pangyayari.

“Hindi ang Diyos ang sanhi ng kamatayan at hindi Niya kinalulugdan ang pagkawasak ng buhay.” Isang paglikhang mabuti at may silbi sa tao. Hindi galing sa Diyos ang kamatayan, gaya ng ipinaliliwanag sa 2:23 kundi mula sa inggit ng demonyo. Kayat ina​​anyayahan tayong tumingin nang may pananalig sa Panginoon: Sa pag-iisip ng mabuti sa Kanya, pina​bubulaanan natin ang lahat ng maling tanong na ito: Bakit pinapahintulutan ng Diyos ang kasamaan, kama​tayan, mga lindol at mga kasawian? Walang nais ang Diyos kundi buhay.

• 16. Pagkakataon lamang ang pagka​kasilang sa atin. Ang mga “di-maka-Diyos,” o ang mga tuma​kas sa batas ng Diyos at sa kanilang konsiyensiya, ay mga kaibigan ng kamatayan sapagkat hindi nila alam kung ano ang tunay na buhay. Para sa kanila, ang ma​ki​​nabang sa buhay ang karunungan: halina at ta​ma​sahin natin ang magagandang bagay.

“Tingnan natin kung tunay ang mga salita ng taong matuwid.” Sapagkat mga kaibigan ng kama​tayan ang mga di-maka-Diyos, uusigin nga nila’t papa​tayin pa ang mabubuti. Parang laro nilang sinusubok kung hanggang saan ang tatag ng mga matuwid sa​​pagkat wala silang anumang pinani​niwalaan. Kai​la​ngan nilang puksain ang mga ito upang kumbinsihin ang kanilang mga sarili na sila lamang ang naki​kina​bang sa buhay.

“Kung anak ng Diyos ang matuwid, ipagta​tanggol siya  ng Diyos.” Makikita sa mga salita sa 2:16-20 ang kalagayan ni Jesus sa krus. Gugu​nitain ito lalo ni Mateo sa 27:43.

Mapapatunayan din ito sa buhay ng tunay na nana​nampalataya na isang eskandalo para sa ma​teryalista. Naliligayahan ito sa pagpapahirap sa mga nagsasak​ripisyo para sa kapwa. May nakita pa nga tayong mga “Kristiyanong” nasa maalwang kalagayan na natutuwa sa pagkamatay ng mga nangungusap ng katarungan at sa pag-aalay ng sarili, na sumusurot sa konsiyensya ng mga kontento.

Ang pag-iisip ng mga walang-Diyos na hindi na​niniwala sa kabilang buhay ang halos siya ring pag-iisip ng lipunang ating ginagalawan. “Mag-umang tayo ng bitag sa taong matuwid; nakaa​abala siya sa ating pamumuhay.” Lihim na hina​ha​ngaan ng lahat ang taong matuwid, pero saan mang samahan siya ma​punta, maging sa unyon o sa pabrika, nakaliligalig siya sapagkat hindi nabibili ang kanyang kon​siyen-   sya.

“Hindi siya namumuhay na tulad ng karaniwan at kakaiba ang kanyang ikini​kilos.” Nang sinulat ito, masama ang pagtingin ng mga pagano sa mga Judio dahil sa mga detalye ng kanilang pamumuhay na kaiba sa mga kaugalian ng mga pagano. Pero ganito rin nga​yon, dahil kahit na sinisikap ng nana​nampalataya na di mamukod, nagiging “kaka​iba” pa rin siya dahil sa kanyang pagkamatuwid at sigasig.

“Nakakaranas ng kamatayan ang mga kaanib ng kamatayan.” Nagsisimulang duma​nas ng pag​kamatay ang gumagawa ng masama. May batid na pagkasira ng katawan ang bisyo (paglalasing at kahalayan), pero mas malaki pa ang pagkasira ng kanyang sigla, ka​ligayahan, at pananalig. “Ang magpunla sa laman ay aani ng kabulukan at kamatayan mula rito ” (Gal 6:8). Tingnan din ang Rom 6:21.

Ang mga sumasapi sa kanya: sumasanib sa ma​nunukso. Isinasaalang-alang ng teksto ang gagawin ni Jesus, na sa likod ng tambak ng kasamaang sumisira sa sangkatauhan at sa likod ng ating di-pananalig ay na​​roon ang presensya ng “Kaaway” (tingnan ang Mt 13:39; Heb 2:14-15).

• 3.1 “Nasa kamay ng Diyos ang kaluluwa ng mga makatarungan.” Ito ang mahalagang pahayag ng aklat na ito. Sa mga naunang aklat ng Biblia, walang ibang kahulugan ang kaluluwa kundi hininga ng tao, na ang ibig sabihi’y ang buhay na nasa kanya na nag​lalaho sa kama​tayan. Ngayon, ang kaluluwa ay na​ngangahu​lugang sarili mismo ng tao na hindi na​ma​matay kahit na maagnas ang katawan.

“Itinuturing na isang kapahamakan ang kani​lang pagpanaw.”  Sa mga kamay ng mga marahas man mamatay ang makatarungan, o mamatay siyang gaya ng lahat, waring pinabu​bulaanan ng wakas ng kanyang buhay ang kabutihan ng Diyos: isa itong iskandalo na may magagawang kung ano ang kamatayan laban sa mga makataru​ngan. (Alam natin na ang mga maka​tarungan ang tumutupad sa mga inaasahan ng Diyos sa kanila.) Pero katawan lamang ang namamatay. Buhay sila sa harap ng Diyos, tulad ng sasabihin ni Jesus sa Kanyang panahon (Lucas 20:38).

“Ngunit nasa kapayapaan sila.” Tata​ma​sahin nila magpakailanman ang inasahan nila sa lupa. Isang mukha lamang ng kamatayan ang nakikita natin: hindi natin kailanman malalaman kung paano naranasan ng sinuman ang kanyang pagyao, at lalong hindi ang paggising niya sa daigdig ng Diyos.

Mapapatunayan sa oras ng paghuhukom na tanging ang mga makatarungan lamang ang tunay na na​buhay. Kapayapaan ang malimit idinudulot ng kama​tayan ng mga kaibigan ng Diyos sa mga malapit sa kanila. Sa pamamagitan ng kanilang kamatayan, ma​limit na naipagta​tagumpay ng mga martir ang simu​laing dahilan ng kanilang buhay.

• 13. “Mapalad ang babaeng walang anak kung di nadungisan ng pakikiapid.” Laging pinupuri ng Biblia ang buhay na mabunga, ang pag-aasawang nagbubunga ng ma​raming anak at pagpapalaki sa kanila sa pagpapakatao (ting​nan ang Slm 127-128). Dito inuulit ang kata​nungan: Ano ang buhay na mabunga? Sa Israel, itinuturing na parusa ng Diyos ang pagiging  baog, at inihihiwalay ng Batas ang mga eunuko (o mga kapon) sa pagsamba sa Diyos. Subalit, pina​nindigan ng isang propeta ang taliwas na pani​niwala (tingnan ang Is 56:4).

“Mabuti pa ang walang anak ngunit walang dungis.”  Dito nalalahad ang isa pang paraan ng pagkakaroon ng buhay na mabunga: ang paghaha​ngad ng kaganapan. May kilala tayong mga mag-asawang walang anak at mga dalagang nag-ukol ng kanilang kakayahang magmahal at mag-alay ng sarili para sa kapwa, at nagawa nilang magkaroon ng tunay na angkan at pamilyang espirituwal. Ang buhay na ginugugol para sa kapwa o para sa Diyos ang siyang buhay na mabunga. Habang isinusulat ang mga linyang ito, maraming Judio noon ang pumunta sa dis​yerto para bumuo ng mga panrelihiyong pama​yanan ng mga binatang may panatang di-mag-aasawa. Ginawa nila ito para mana​langin at madaliin ang pag​dating ng Taga​pagligtas. Makalipas ang ilang taon, itatalaga naman ni Maria sa Diyos ang kanyang pagkadalaga. Kayat para sa mga Kristiyano siya ang huwa​ran ng buhay-dalaga’t binata na naka​-talaga sa Diyos, na nagtataglay ng sarili nitong pagiging mabunga.

• 4.7  “Bakit siya kinuha ng Diyos? Napakabait naman ng asawa ko.” Mga salitang malimit marinig. Walang pagkamatay na makapipigil sa Diyos na ibigay ang lahat ng gusto niyang ibigay sa bawat isa. Bini​ya​yaan ng Diyos ang ilan sa atin na mas mabilis na lumago at mamunga at marating sa iilang taon lamang ang kaganapang narating ng iba matapos ang mara​ming taon.

“Naging kalugud-lugod sa Diyos ang matuwid; napamahal siya sa Diyos.”  Hindi atin ang asawa o anak na kinuha ng Diyos. Dahil sa di-mabilang na pangyayari at alaala, labis tayong nabuklod sa kanila sa pag-ibig, subalit mas malakas ang pag-ibig na nag​buklod sa kanila sa Panginoon na naglaan sa kanila para sa Kanyang Sarili.

“Yayamang namuhay siya sa piling ng mga maka​salanan, inilipat siya sa itaas.”  (Tingnan ang Gen 5:24.) Isa pa itong kasagutan para sa maagang pagka​matay ng mga anak. Sino’ng nakaaalam sa maaari nilang gawin sa kanilang buhay? Alam ng Diyos ang pinakamainam na bagay sa bawa’t isa.

• 5.1 Maraming beses na nangusap ang mga propeta ng tungkol sa Paghuhukom ng Diyos. Ganito nila humigit-kumulang nakita ang mga bagay: 

Tinutukoy nila ang paghatol sa lupa, na dito’y dapat gantihan ng Diyos ang mga makasalanang bansa at grupo, at ituwid ang kasaysayang pantao.

Ngunit tinutukoy ng talatang ito ngayon ang pag​hatol sa bawat isa pagkamatay. Iginigiit nito ang kaso ng mga martir: kailangang sabihin na sa panahong ito, sariwa pa ang alaala ng mga mananampalatayang inusig dahil sa kanilang pananampalataya sa panahon ng mga Macabeo. Pero huwag nating kalimutan na kung tayo’y puwedeng panabay na maging Kristiyano at panatag, sa maraming bansa, ang ating mga kapatid ay naghihirap at kalimita’y namamatay bilang mga biktima ng pag-usig na halos di bina​​banggit sa midya.

Tayo pala ang lumihis sa landas ng kato​to​hanan!
Sa araw na ’yon, hindi na natin isusuot ang mas​ka​rang suot ng lahat sa lupa na nagtatago ng ating pag​​kukunwari at kasamaan. Makikitang hubad ang ating mga kaluluwa, at gagantim​palaan tayo o pa​rurusahan ng Diyos Amang Panginoon at naka​aalam ng lahat. Saka maki​kitang mabuti ng mga masama na walang saysay pala ang kanilang buhay: “kasisilang pa lamang, nawawala na tayo.” Bago sila hatulan ng Diyos, sila na mismo ang naghuhukom sa kanilang mga sarili: “susumbatan sila ng sarili nilang mga kasa​lanan” (4:20). 

Sa kabilang dako, “buhay kailanman ang mga matuwid; ang kataas-taasan ang kani​lang taga​pag-alaga.” Maihahambing ito sa talinhaga ng pag​​hu​hukom sa Mateo 25:31. Kaya lamang, pinag-iiba ni Jesus ang mga uma​asikaso sa kanilang mga kapatid at ang mga hindi, samantalang dito’y ang mga umuusig at ang mga inuusig ang siyang pinag-iiba. Magta​tagpong muli silang lahat, pagkatapos ng pana​hong magtagumpay ang mga masama sa mga makata​ru​ngan.

•​ 6.1 Dito nagsisimula ang “pahayag sa mga hari tungkol sa karunungan.” Tulad ng nabang​git sa Intro​duksyon sa Eclesiastes, kara​niwan nang ipinapa​lagay noon na si Solomon ang sumulat ng mga aklat ng Karu​nungan. Mapa​patunayan din ito sa aklat na ito: nag​pa​panggap ang sumulat na siya si Solomon at ini​lalagay niya sa mga labi ni Solomon ang mga salita tungkol sa karunungan.

 7. Ang buong pahinang ito ay paanyaya na hana​pin ang Karunungan gaya ng paghanap ng mapapa​ngasawa: natatandaan natin na sa pana​hong ito, “nakikipag-isang-dibdib” ang mga hari sa gayon at ganitong diyos at nang sa gayon ay maangkin nila, sa ngalan ng kanilang asawa, ang kayamanan ng templo nito (2 Mac 1:14). Walang pagkakaiba ang paghanap sa Karunu​ngan ng Diyos at ang pakikipag-isa kay Kristo: hindi natin dapat kalimutan na siya ang di-nilikhang Karunungan. Hindi pinag-uusapan dito ang anumang sentimental: ito’y ang magas​tos at walang-katapusang paghahanap sa kanya na siyang Katoto​hanan.

“Pinili ko siya nang higit kaysa alinmang mama​haling hiyas.” Tingnan ang Mateo 13:44-45.

• 21. Para rin sa tekstong ito ang sinasabi sa Kas 8:22. Sa Diyos galing ang Karunungan: pareho ang Karunungang nagbibigay ng kaayusan sa sanlibutan at ang presensya ng Diyos sa atin – ang kanyang presensya na laging sa pamamagitan ng kanyang Anak.

“Walang maruming makapapasok sa kanya.”  Sa paglalarawang ito, binibigyan tayo ng pag-asang mapapabuti ang lahat. Sapagkat “banal at dalisay” ang karunungan ng Diyos, tumatagos ito sa lahat, pati sa may-dungis at di-ganap, tumatang​law sa ating mapurol at limitadong diwa. Natutuhan ng mga Judio ng panahong iyon sa Batas na dapat silang manatiling “malinis” at lumayo sa la​hat ng “di-malinis”. Kapag nagkatabi ang dalawang tao, halimbawa, nahaha​wahan ng di-malinis ang kanyang kapwa (tingnan ang Lev 11:1 at Ageo 2:11). Dito, ang karunungan ng Diyos ang lumu​lupig sa anumang karimlan at kamang​mangan (tingnan ang Ef 5:13). Walang likas na masama: masama ito kung maaari sana itong maging mas mabuti, at mabuti ito kung wala nang magagawa pang kongkretong paraan para gawing mas mabuti ito.

“Walang nakalulupig sa karunungan.”  Nagda-dala ng liwanag sa mismong mga lugar na pinagharian ng karimlan ang Kristiyanong nakaugat sa salita ng Diyos. Kailangan siyang naroon at kumilos kung saan pinagpapasyahan ang mga problema ng kanyang bansa, ng kanyang trabaho at ng kanyang pang-araw-araw na buhay na hindi natatakot makisangkot. Liwanag at katarungan ang lulupig at babago sa anyo ng mundo.

Sinasabi sa 2:24 na pinasama ng demonyo ang sang​nilikha sa pagpasok ng kamatayan. Isi​na​saayos ngayon ng Karunungan ng Diyos ang mga pinsa​lang gawa ng kamatayan. “Galing siya sa malinis na kaluwalhatian ng makapangyarihan.  Para sa mga Hebreo, ang “kaluwalhatian” ay isang bagay na “mabigat,” pilit at hindi dalisay. Sa lenggwahe ng mga Griyego, and “kaluwalhatian” ay maningning: ang ningning ng Diyos sa sanlibutan, at higit pa rito, “sa mukha ni Kristo” (2 cor 4:6). Si Kristo ang Karu​nungan, “ang Larawan ng di-naki​kitang Diyos, ang ningning ng Kanyang luwalhati,” ayon sa sinasabi ni Pablo sa Col 1:15, Heb 1:3 at ni Juan na tumatawag kay Kristo ng “Salita” o kaya’y “Ang Ekspresyon” ng Diyos (tingnan ang Jn 1:1). Tingnan din ang Introduk​syon sa Efeso.

• 9.1 Ang kailangang kundisyon upang makam​tan ang karunungan ay ang pagka​karoon ng pusong simple at mapagpakumbaba. Sa mga sumasang-ayong  makipagtulungan sa Diyos, ibinibigay Niya ang pag​kamatuwid, pagkamaingat, pati na ang kapang​ya​​rihang ma​muno sa bayan ng Diyos. Tinawag sina Abraham, Moises, Maria para gumawa ng mga daki​lang bagay.

Tinutukoy ng panalanging ito ang pang​yayaring isinasalaysay sa 1 Hari 3:6: ang panaginip kung saan humingi si Solomon ng karunungan sa Diyos.

• 10.1 Kumikilos ang Karunungan ng Diyos sa kasaysayan ng mundo. Kapag may pangyayaring nagaganap, hindi natin karaniwang tinatantya ang buong kahalagahan nito. Ang kasaysayan ang siyang magbibigay-halaga rito. Sa pagsulong ng kasaysayan ng isang bayan tulad halimbawa ng Israel, makikita natin na may plano na ang Diyos na unti-unting nag​kakatotoo bagamat malaya ang mga tao at malayo sa Kanya. Nagkakasama-sama ang kasalanan, kapa​rusahan, pagsisisi at kapatawaran sa pagka​ka​totoo ng plano ng Diyos.

“Pinasagana siya at pinalago ang kanyang pamu​muhay.” Tinutukoy dito si Jacob. Ti​nu​ruan sila ng Karunungan ng Diyos ng mga gawang magbubunga at magtatagal: ipinakita niya sa kanila kung saan naroon ang libu-libong paraan ng pag-aaksaya ng panahon. Tinuruan niya sila na mabuhay sa kasalukuyan at madiskubre sa sanda​ling ito ang mga paraan at mga kaligayahang gus​tong ibigay sa kanila ng Diyos. Oo nga’t maraming beses na hindi nila nakita ang nasa kabila pa ng dulo ng landas na dapat nilang tahakin nang araw na iyon at parang walang silbi ang araw-araw nilang pakikibaka sa sarili nilang kasinunga​li​ngan. Pero sa simula pa’y inihanda na ng Karu​nungan ang ka​nilang buhay, at maiintidihan din nila balang araw kung paano ibinubuklod ang kanilang mga tra​baho sa trabaho ng napakaraming mga kapatid para maitayo ang Siyudad ng Kina​bukasan.

Si Cain ang tinutukoy sa bersikulo 3, si Noe  sa b. 4, si Abraham sa b. 5, si Lot sa b. 6, si Jacob sa b. 10, si Jose sa b. 13, at si Moises sa b. 16.

• 11.1 Nahahayag ang pag-ibig ng Diyos sa Kan​yang bayan sa pangyayaring ang mga puwersa na mismo ng kalikasan ang tumulong para parusahan ang mga Ehipsiyo at iligtas ang mga Hebreo. Ipina​kikita ito sa pitong halim​bawa: mga hayop: mga balang at mga ahas, graniso at mana, dilim at liwanag, ang mga pa​nga​nay, ang dagat (16-19).

Pinalaki nang labis ang mga ito at tiyak na hindi naman ang bahaging ito ng aklat ang tumi​tiim sa ating puso.

“Ang mga bagay na nagsilbing parusa sa mga kaaway nila ang nakatulong sa kanila sa kanilang kagi​pitan.” Puwede itong maging leksyon para sa mga puwersang nagpapalakad sa daigdig ngayon. Ang organisasyon, bilis, teknolohiya, agham, pani​nindigan sa sariling mga paa: kasangkapan ang lahat ng ito sa pagpapalaya sa tao kung gagamiting may karunungan. Subalit bumubuwelta ang mga ito laban sa tao kapag nagtatayo sila ng daigdig na di-isinasaalang-alang ang layuning hangad ng Diyos para dito.

• 20. “Itinalaga mo ang lahat ayon sa sukat, bilang at bigat.”  Dahil sa lubos ang kapangyarihan ng Diyos, hindi ito pagpapakita ng karahasan: hindi kailan​man nagkukulang sa kagandahan, pagkaka​tugma, at kabutihan ang anumang galing sa Diyos.

Isang mahabang pagtalakay sa ibang paksa sa bahaging 11:5-15:19. Pinag-iiba nito ang pamamaraan ng Diyos na kaibigan at guro ng tao at ang kaha​ngalan ng pagsamba sa mga diyus-diyusan.”

• 13.1  Binabale-wala ng materyalista ang Diyos. Nani​niwala ang palalo na magagawa niya ang lahat sa pamamagitan ng sariling lakas. ​Ginagamit niyang pa​rang kanya ang mga bagay, at hindi binibigyan ng mas malalim na kahulugan ni itinuturing na mga re​ga​long galing sa Diyos.

Nakikita ng simple at mapagpakumbaba ang kamay ng Diyos sa likod ng lahat ng bagay. Ipinaaalaala sa kanya ng tubig, hangin, mga bundok ang Siyang-Lubos-At-Ganap na lumikha sa mga ito; lalo na ng mga kaya​manang na​​tutuklasan niya sa kanyang mga mahal sa buhay. Ginawa ang talino ng tao upang madiskubre ang Diyos na pumupuno sa lahat at siyang wakas ng lahat. Katulad na katulad ito ng sasabihin ni Pablo sa Rom 1:19.

• 16.20. Labis na pagpapalaki sa pangyayari tungkol sa manna na ibinigay ng Diyos sa mga Hebreo sa disyerto! Halos hindi tayo nabababag ng ganitong pananalita, ngunit ang paraang ito ng pagtingin ng mga Judio sa mga bagay-bagay ay paghahanda sa sasabihin ni Jesus sa Juan 6.

• 19.22. Biglang nagtatapos ang aklat sa pag-asang ito: hinding-hindi pababayaan ang bayan ng Diyos.

